ACORDO COLECTIVO DE ESIXENCIA DE GARANTÍAS BÁSICAS NO RELATIVO AO PROXECTO DE DECRETO DE DESENVOLVEMENTO DA LEI 10/2013, DO 27 DE NOVEMBRO, DE INCLUSIÓN SOCIAL DE GALICIA, NO RELATIVO Á TRAMITACIÓN DA RENDA DE INCLUSIÓN SOCIAL DE GALICIA E DAS AXUDAS DE INCLUSIÓN
Á Consellería de Política Social da Xunta de Galicia,
Somos un grupo de  colectivos e organizacións sociais e políticas que vimos de presentar alegacións ao proxecto de decreto de desenvolvemento da lei 10/2013, do 27 de novembro, de inclusión social de Galicia, no relativo á tramitación da renda de inclusión social de Galicia e das axudas de inclusión, e que queremos continuar demandando a nosa participación activa no proceso que leve a establecer o futuro tanto da renda de inclusión social de Galicia como, por ende, das políticas sociais que deben garantir o noso sistema de protección social.
Agrupámonos na procura dun acordo que nos levara a formular os elementos básicos que deben ser garantidos e tidos en conta para establecer unha normativa reguladora da Risga, doutras axudas ou mesmo das propias estruturas do sistema social, isto é , dunha política social realmente transformadora, que garanta a cobertura de necesidades básicas e a inclusión social de toda a cidadanía, diante do fracaso da actual lei, incapaz de cumprir os obxectivos que se prantexara, tendo en conta a alarmante situación que sinalan os datos de 2016: 700.000 persoas, o 25% da poboación galega, atópase en risco de pobreza. delas, unhas 130.000 persoas viven en situación de pobreza extrema e o número de persoas empregadas en situación de pobreza situase xa nun 15%.
As políticas de recortes e privatizacións dos servizos públicos básicos (educación, sanidade, servizos sociais, sistema de pensións, vivenda) seguen a xerar situacións discriminatorias e dramáticas na sociedade galega; esta epidemia de vulneracións de dereitos sociais agrede especialmente a persoas e colectivos que poden atoparse en situación de risco e/ou exclusión social: persoas maiores, mocidade, persoas con diversidade funcional, menores, familias monoparentais, colectivo xitano, persoas con patoloxía dual, persoas migrantes, persoas presas, persoas sen teito…
Así, queremos participar activamente e colectivamente abrindo unha canle de participación real e horizontal para que as políticas sexan deseñadas desde a base social como verdadeira coñecedora das estruturas de empobrecemento e de aporofobia (medo
· pobreza e ás persoas pobres) que debemos erradicar na procura dunha sociedade xusta, solidaria e democrática.
Fundamentamos a nosa proposta, aproveitando este contexto de estrutura normativa que a Xunta de Galicia ven de propoñer cun atraso de máis de tres anos, na necesidade de abrir un debate público no relativo ao que son e deberían ser as políticas sociais e máis concretamente a renda de inclusión social.
Reclamamos o noso dereito como cidadanía a un sistema de protección social galego inclusivo, garantista e que serva para xerar as estruturas básicas da igualdade social. Por todo isto defendemos a Risga como dereito e propoñemos ampliar o debate a un plano estrutural e lexislativo que supere as lóxicas de prestacións e servizos existentes. Ampliando a proposta a outros modelos que están a funcionar e/ou a ser debatidos como determinados modelos europeos, de rendas mínimas ou de rendas básicas.

Ante a situación actual, contía miserenta de prestacións e axudas sociais, a través dun ineficiente entramado burocrático, baseado nun asistencialismo anacrónico, entendemos que o camiño a seguir é a superación de intervencións meramente paliativas, que é posible superar a amalgama de prestacións existentes e comezar a traballar, como noutras experiencias do noso entorno, no debate da implementación progresiva dunha renda básica de cidadanía, garante dunhas condicións mínimas e ferramenta imprescindible na construción dun modelo avanzado de estado social, no que cada dereito se garanta cuns servizos públicos universais, de calidade, integrais e solidarios, con orzamentos suficientes e de xestión pública.
En canto, defendemos unha aplicación da lei con carácter garantista dos dereitos e non baseada en elementos subxectivos da aplicación da normativa, respectando o principio básico da dignidade e sendo o individuo e a súa individualidade o elemento central que debemos garantir como base das liberdades individuais e dos dereitos sociais.
Por todo isto, trasladamos a continuación unha proposta estruturada en seis apartados que trata de facer fronte e evidenciar o feito de que as políticas sociais actuais e a propia RISGA, tal e como se estivo aplicando neste últimos anos, non serviu para eliminar o empobrecemento e a desigualdade. Incumprindo, en non poucas ocasións, o propio obxectivo de inserción social polo que foi deseñada e xerando mesmo estruturas de empobrecemento que dificultan que a persoa poida levar un proxecto de vida digno e independente base da emancipación social.
1) RISGA garantida e informada. Acceso garantido e dereito á información. Existe un importante descoñecemento por parte da cidadanía do sistema de protección social galego e das políticas de inclusión que está dificultando o acceso ao sistema ás posibles persoas susceptibles de ser perceptoras dos servizos. É necesario xerar vías de comunicación máis eficientes que presenten as prestacións e os servizos sociais como un recurso e un dereito propio da cidadanía, da mesma forma que o resto dos recursos públicos (sanidade, educación, pensións, emprego...). Para garantir un sistema social democratizado e unha RISGA garantista é necesario informar sobre os dereitos e que estean ao alcance da cidadanía. Da mesma forma que se contemplan os deberes e un sistema de obxectivos e actividades no proxecto de inclusión, en todo o proceso a persoa debe ser informada dos seus dereitos. Acceso como dereito desde o inicio do procedemento sen ser excluídos certos colectivos pola súa condición de residencia regular, idade ou outros factores discriminatorios. Así mesmo o propio procedemento, excesivamente burocratizado, impide que chegue ás persoas que a precisan. Sendo necesario, por tanto, achegar os recursos ás persoas que non acoden aos servizos sociais comunitarios. Propoñemos como posible medida que garanta o acceso ao recursos sociais de forma máis transparente o seguinte:

· Elaboración dunha carta de servizos e prestacións sociais normalizada e ao alcance de toda a cidadanía cun modelo de libre consulta en calquera servizo público que garanta o acceso universal.

Sendo coñecedores da publicación en 2016 da “Carteira de servizos sociais de inclusión” (Decreto 61/2016, do 11 de febreiro) consideramos que a mesma non é de todo accesible para o conxunto da cidadanía por non definir concretamente os servizos existentes e carecer de linguaxe clara e adaptada; isto é, sen tecnicismos de difícil comprensión para a meirande parte da cidadanía. Por todo isto, demandamos establecer unha carteira de servizos accesible mediante a elaboración dunha “carta de servizos” que a cidadanía poida consultar para coñecer os recursos, servizos e prestacións do sistema social.
2) RISGA como dereito cidadá e non como subsidio condicionado. Que o acceso á RISGA sexa incondicional e individual e non baseado en criterios de idade, situación administrativa, unidade familiar e de convivencia ou de vínculos familiares, así como en factores de exclusión social que tenden a categorizar ás persoas deixando de atender os factores de empobrecemento e á falta de recursos como principal elemento a paliar. Por todo recollemos as seguintes propostas encamiñadas a facer efectiva a RISGA como dereito cidadá:

· Posibilidade  de  percibir  máis  dunha  RISGA no  mesmo  domicilio  porque  son
moitas as persoas e as familias que comparten vivenda como forma de compartir gastos en situacións de escaseza de recursos e isto non debe ser castigado.
· Garantir o acceso a partir dos dezaoito anos (suprimir franxa de idade de 25-65 anos) como calquera outro recurso público.

- Garantir o acceso a todas as persoas empadroadas no territorio galego independentemente da súa situación administrativa. (Eliminar o requisito de “residencia legal”).

· Ademáis  de  todo  isto  consideremos  esencial  para  garantir  o  principio  de
individualidade e dignidade eliminar o criterio de “familiares obrigados a p r e s t a r alimentos” xa que é un elemento que condiciona inxustamente o acceso por causas externas á propia persoa e a súa propia unidade familiar obrigando a ter en conta a outros membros familiares que non forman parte, na meirande parte dos casos, da unidade familiar obxecto de valoración social.
Esiximos un modelo de RISGA como dereito e non como prestación graciable que parta da dignidade da persoa e non criminalice a pobreza.

3) RISGA suficiente e digna. É necesario unha revisión das contías co obxectivo de asegurar a suficiencia económica na base dunha prestación social encamiñada a paliar situacións de empobrecemento e falta de recursos económicos. A proposta económica da RISGA non só é moi insuficiente se non que podemos situala no plano dun “infradereito económico” por debaixo de indicadores como o SMG (Salario Medio Galego) e o SMI (Salario Mínimo Interprofesional), representando unicamente o 75% do IPREM. Defendemos que é responsabilidade dos poderes públicos adecuar a contía da prestación á realidade da contorna para asegurar uns ingresos suficientes para facer fronte ás necesidades básicas. Propoñemos as seguintes medidas correctoras e facemos as seguintes alegacións: 

· Aumento das contías para garantir o principio de suficiencia e dignidade na satisfacción das necesidades básicas. Seguindo as indicacións do Comité Europeo de Dereitos Sociais en relación ás remuneracións suficientes para garantir un nivel de vida digno se debería estar contemplando contías de Risga que representasen o 60% do salario medio, o que en Galicia suporía duplicar a actual contía de 403,38 euros establecida para unha persoa.

· Supresión das incompatibilidades no relativo a actividade laboral que en moitas ocasións representa contratos precarios con ingresos escasos, así como con ingresos de subsidios ou prestacións de desemprego e as PNC.

· Supresión dos descontos por axudas familiares ou de dependencia.

· En canto á valoración económica inicial sinalamos que os límites de patrimonio e de aforro son excesivamente baixos, sendo incluso penalizado este último,
xerando dificultade no acceso á prestación ao ser valorado o patrimonio ilíquido como recurso económico sen ter en conta que sen unha explotación do mesmo non serve para satisfacer as necesidades primarias.
Por todo isto, esiximos unha RISGA suficiente para garantir unha existencia digna e a participación na sociedade como elemento básico de inserción social.

4) RISGA accesible e eficaz. Son numerosas as barreiras burocráticas que se encontra unha persoa que solicita RISGA tanto no acceso como ao longo de todo o procedemento. Converténdose ditas trabas nun dos principais motivos de alegacións ao xerar indefensión na cidadanía fronte a unha estrutura administrativa que incumpre sistemáticamente os prazos sen ter repercusións. Recollemos a continuación as principais queixas e formulamos suxestións:

· Simplificación do procedemento para garantir o cobro da prestación de forma inmediata. En todo caso esiximos o cumprimento dos tempos de tramitación garantindo a resolución nun tempo máximo de tres meses dende a entrada da solicitude no concello.

· Informe social do traballador/a social que expoña a situación de necesidade  social e económica ou informe socioeducativo do/a educador/a social que estean traballando cas familias, especialmente cando na unidade familiar haxa nenos e nenas e situacións que se incorporen nos SEAFs (servizo de educación e apoio familiar) Que expoña a situación de necesidade social e económica, e que sexa vinculante e prioritario, por diante de poder ou non presentar un número inxente de documentos.

· Os requirimentos ralentizan considerablemente a tramitación e en moitas ocasións solicitan de novo a mesma documentación. Facilitar, por tanto, a dixitalización de documentos para axilizar o procedemento.

· Establecer o modelo “xanela única” co fin de evitar o salto de administración en administración. Estrutura coordinada e sen hostilidades na atención.

· Incumprimento dos prazos por parte da administración sen ter repercusións para o organismo xestor pero con importantes prexuízos para a persoa que ve agravada a súa situación pola longa espera (aumento das débedas, falta de pagamento de aluguer, corte de subministracións...)

Defendemos un modelo de RISGA eficiente e áxil, sen burocratizacións innecesarias, co obxecto de que cumpra o seu cometido na maior brevidade posible.
5) RISGA individualizada e respectuosa. Sostemos que os criterios e requisitos de acceso deben basearse na situación de necesidade/empobrecemento en que se atopan as persoas e que non se debe expulsar a persoas e colectivos da posibilidade de solicitar esta axuda por outros motivos, tal e como acontece na actualidade, que se lle impide o acceso a milleiros de persoas, que se atopan en situación de necesidade/
empobrecemento. Da mesma forma sostemos que o procedemento e o proxecto de inclusión debe servir para garantir a dignidade da persoa apoiando o seu proxecto de vida de forma respectuosa coas súas decisións, opinións e criterios. Partindo sempre, polo tanto, da concepción de dereito de cidadanía e garantindo os dereitos sociais e individuais recollidos no Declaración Universal dos Dereitos Humanos, o Pacto Internacional de Dereitos Económicos, Sociais e Culturais, a Convención sobre os Dereitos do Neno...etc. Sen embargo detectamos que non sempre se cumpren estas premisas ao levarse a cabo proxectos de inserción que serven máis como mecanismos de control da pobreza que como impulso para o crecemento persoal, social e económico. Desenvolvendo estruturas dependentes con situacións agravadas polo alto nivel de incompatibilidades formuladas no proxecto de RISGA. Recollemos a continuación as seguintes demandas:
- Valoración principal de acceso relativa á situación de empobrecemento económico e falta de recursos efectivos. Eliminando por tanto os requisitos de “factor de exclusión” e “desemprego”.
· Criterios individualizados.

· Coñecemento e consenso no proxecto de inclusión. Facilitar o acceso ao mesmo. Defendemos unha RISGA garantista cos dereitos individuais e respectuosa co proxecto de vida escollido pola persoa.

6) RISGA efectiva e sostible. Para exercer a concepción de RISGA como dereito é necesario un cambio do modelo que faga da RISGA unha prestación efectiva para axudar a eliminar as situacións de empobrecemento que rexen a nosa sociedade convertindo a renda nun recurso sostible e non sustentador das propias lóxicas da pobreza. Fronte as queixas dun sistema que ata agora denunciamos baseado en criterios subxectivos e aleatorios segundo órgano xestor, xa que non se daban as mesmas concesións nin requirimentos coas mesmas situacións valoradas, propoñemos o seguinte:

           - Coordinación entre administracións.  Obxectividade e uniformidade de  criterios.

· Reforzo e formación continua do persoal implicado en todo o procedemento, garantindo a presencia de profesionais do social nas unidades de tramitación.

· Criterios técnicos das profesionais implicadas na tramitación e supervisión dos procedementos. Superación de estereotipos, xuízos e prexuízos sociais, entendendo a protección social como dereito.

- Intervención nun contexto de empoderamento e acompañamento real, minimizando prácticas de control e erradicando as de persecución e criminalización do empobrecemento das persoas.

- Interdisciplinariedade para garantir a calidade da intervención.
Sostemos que o propio modelo debe someterse a debate público porque está en xogo a propia sustentabilidade do noso sistema de protección social como base dos dereitos socias e cidadás.
Con todo isto remitímoslle este ACORDO de garantías básicas co obxectivo de que sexa valorado e tido en conta na definición do proxecto de decreto así como para o establecemento dun debate máis amplo onde se establezan novas canles de participación real e vinculante.
De tal forma solicitamos:
· A reformulación do proxecto de decreto e da propia lei de inclusión social en base ao exposto neste documento.

· Que as organizacións e colectivos asinantes poidamos participar activamente e con carácter vinculante no proceso de reformulación do proxecto e no procedemento de audiencia unha vez estudadas as correspondentes alegacións.
Colectivos, organizacións sociais e políticas asinantes: 
Foro Galego de Inmigración, Colexio Oficial de Traballo Social de Galicia, Colexio de Educadoras e Educadores Sociais de Galicia (CEESG), Asociación ONG Viraventos, Proserso, SOS Racismo,  Oficina de Dereitos Sociais de Coia (Vigo), Asociación Boa Vida,  Asociación Plataforma Polo Emprego,  Baladre (Coordinación c contra a precariedade, o empobrecemento e a exclusión)   Colectivo de Renda Básica Universal de Compostela, Coordenadora de Crentes Galegos, Esquerda Unida,  BNG, Compostela Aberta, En Marea, CUT
